
ентябырын 1-дийн йыгь Россиял` 
ацIаалин йыгь вод. Мани йыгьыл` 
гыргын ушахар мактаббышеехъа 

хъавайле.
ЦIетда ацIаалин йыгь 1984-ди сен Со-

вет ГьоIкуматни кIарараыква къейд гьаъу.
Сентябырын цIетдийн йыгъ гыргыни 

ушахаршини мее, манбышди деккяршини 
ед`яаршини мее байрам водон. Няъас ва 
ивгьее гьар деккина ед`ина мырад- метлеб 
вобна, джун кул`фат мактабеехъа хъувой. 
Манчиле хъийгъа югда хъаIдхъыI, югун 
санаъаIт алятIу, югни ишилхъа ичIуй воб-
на. Къийня Россияйни чIакIынбыше гыргы-

ни ушахаршис югда хъаIдхъаIсын имканбы 
яратмишаъа вод, югун мактаббы, ушаъар-
шис бахчебы аляъас чалышмышеебахье 
воб.  Манчихъа илдяаккы йишди Дагьы-
станее гьале са-са мактаббы вод ушахар-
ше 3-ни сменее хъаIдаIххъаIн. Йишды 
республикIайни чIакIынбыше гьукуматни 
програмыква тезе мактаббы аляъасын 
ишбы къедже вод. Нимее югда ушахарше 
хъаIдхъеI гьаманимегад Ватаныс къийхъа 
югда ыхьес, джоке югун маIгьаIллимар, 
дохдурар, инженерар, ва югун специали-
стаар вухьес. АIзизын ушахар, шос югун 
хъаIдхъий, уфтанын геледжагъ аIрзу гьаъа!

Китаб алеетIе хылехъа,
АцIал` сееъэ кал`леехъа,
Фыкыр гьевле гъу джаб валхъа,
КIыл`валике гъу, теляба.

МаIъаIллимыс кIыры гяххъе,
Пионер, муIгьуIббаIт аххъе,
ЫIлыIмыс акка аахъе,
АаIлим ихье гъу, теляба.

Комсомолыс кумаг гьеле,
ГьоIкууматын борджбы хъеле,
Ленинна васийиб  йикI`ек`,
Гьиваадже вассе, теляба.

Партийейныд кьараарбы,
Законбы вод югун карбы.
ГьоIкууматыс халкьыс зараарбы  
Кул`ле гьимеле гъу, теляба.

Вагьид  маIъаIллимын нийят –
Къаджей ваке са карамат.
Гьевледжын чис югна кьиймат,
ЗаIгьмаIтыс савкIу, теляба.

Пиядаба йаIххъыIле илгьебачIена джига 
-(знак зебра)

2 Светофор
а)ЧIарана сигнал хъибхьу мее-илёзре!

б)Зыргына сигнал хъибхьу мее- гьаIзирхье!
в)КIатлена сигнал хъибхьу мее- илгьечIе!

1- ийн сентябырын йыгь мактаббыше  
ушахаршис дарсбы гийгьалан йыгь вод!

алегь Гьамзат (Гьамзаев Валегь Му-
сайна дих)- шаир, журналист, асарбы 
ед`ни мизелхъа сакIалаъана, миллет 

-цIаIхийгъалий ворна, Россиейни язычер-
шини Союзна уIзви. 2009-сенике цIаIхни 
мизел` чапыке хъигъоочIени ушахаршини 
«Лачын» журнална редактор вор. 2016-ди 
сениле Дагьыстанни шааираршини Со-
юзее ачмишхьайни цIаIхбышди секциейна 
садры ворна.

Гьайни дёлесвале йишда шаир Валегь 
Гьамазаевын 65-сен быкырхьа.

Валегь Гьамзаев 1961-ди сен Азер-
байджан РеспубликIайни Закатала рай-
онни Сувагыл`ни хивее кIалхозчийни 
хизанее едике ыхьа. ЦIетдийн шечIбы 
азербайджанни мизел` институтее 
хъаIдаIххъаIнкъаI ойкIан гиргыл. Мактабее 
маIгьаIллим ишлемишехьенкъаI, ед`ни 
мизелин шечIбы ойкIан гиргъыл. Ед`ни 
мизел` обкIунна цIепбийна шечI «КIаарна 
биссий» вухьа. Манчиле хъийгъа медын-
медын шечIбы ойкIун. Сабара сенбы гьих-
хьа ман китаб чапыке хъигъечъу. Дагыста-
нее илгъечIуйни киттаббышди ярмаркIее, 
миллетбышди  китаббышди аIрее манчин 
1-на джига авхъу. Адабиятыка кIорааленче 
маIшкъулехьи. Дагьыстанеехъа хъарый-

ле хъийгъа гиргъыл`. Дагьыстанни ки-
таббы къеккани чапханее шаирын хаIтда 
китаббы чапыке хъигъечIу. Гьале сабара 
киттаббыд чапыке хъигъечIес гьаззирда 
водонбу. Сабара асарбы Россияйни мил-
летбышди поэзийни, ушахаршини адаби-
ятни антологиябышее МаскIавни шагьа-
рее чапыке хъигъечIу.  Манбы гьам ед`ни, 
гьамыд урусни мизел` вод хъигъечIу. Мани 
антологиябыше цIебба Россияйн миллет-
бы цIаIхбышди адабиятыка танышавъу. 
Манчиле гъайре шаире одкIунийн шеирбы 
урусни мизелхъа сакIалаъу- «Дагестан-
ская постсоветская поэзия» ва антологие, 
Фазил Дашлайе одкIунни «Два крыла» до-
нани китабее чапыке хъигъечIу.  Валегь 
Гьмазевее манчиле гъайре: П.Ершовын 
«Синигур балкан», Ю.Лермонтовун «Сеч-
мишауйнбы» цIаIхни мизелхъа сакIал гьа-
ъу.  ГьаIшде дюн`йейни адабиятна классикI 
Низами Гянджавийн «Хамсе»(«Пятерица») 
китаб цIаIхни мизелхъа сакIалаъа водун.

Шаир! Гыргыни «Лачын» журнал 
хъаIдаIххъаIнбышди сурале, йишди редак-
циейни сурале гъу юбилейика табрикаъа! 
Вас джанана сагьвалла, йикIена шадвал-
ла, ва йыгъни ваджибни ишее угьурбы, 
гьаIраIкатбы аIрзу гьаъа!

Сувани йыIкьаIле верыгъ уIвхаIссе
НикIеенче сугъооца йизда Сувагыл`.
Адамеер авайкIан ишихъаб хъигьна,
Едаар, ичеер воохье йишди былахыл`.

ХъадийнкъаI юххьанбы, хъадийнкъаI мед къыIл,
ТIетI`-тIелейни аIрее ийгвал` вод хайбы.
Анджах инсаныхъа гьиняа диндж дешын,
КIяъээйыд оогъанче верыгъен цIабы.

ГьаIйыф чишее кьыIдим, ишбы дешданкъаI,
Гьаъа шы хинкIалбы, гьаъа гьыIнкIылеер.
ЧыIхенбы гивадхын хъуркеке алла,
Абле Сувагыл`хъа гимбышыс, йыхъеер.

Санкъуни аккалхъа мигьманар абее,
Гьаззирба коксеенче йикI` хъодху гиххьес.
Белкед уIлджуIмбына джукIле къидеджуйн,
Мигьман арийнкъаI ман суфраныл` ихьес.

Гьиняадын даватбы гьакIенийн байрам,
Сел хьинне хъадайле эрекьий, чахыр.
Кьом-кьомас гимийъар сувагылийка,
Одхьун-илёдгъийхъа деш джуни ахыр.

Санкъуни кал`лейлхъа са баляа хъабее,
Гьодакке гыргынкъвее кумаг гьаъас хыл`.
Дюн`йейле ценнагьра инсан аркIынее,
Гыргына хивуна ясеехъа гьирхьыл`.

КIыреехъа хъадийнкъаI гьар кул`фатын сес,
Шадехье, хивыхъа геледжагъ водва.
Дестебы къаджийнкъаI мактабеехъа ааIн,
Шадвал`ын йикI`ел оо илёозар сува.

Вахт вобний, зы йыгъни къелбышее гиъур,
Ахтыни боюлхъа гьодаккенний хыл`.
Таалейни хаIнейлхъа алхышбы гьаъа,
Йыгъни  къелбышеенче  кал`лейлхъа  гьирхьыл`.

Гъу йизда ваз, верыгъ, гъу йизда хаIне,
Йыгъни ишыгъее, нурее ачыхба лига.
Зы вахъа иляккы хааIхъаI илхъечIу,
Вале оони къатее, деш захъа джига

Эгьела гъу закIле, уфтан Дагъыстан,
Нен гьунейрва захъа, коксийл гьивадже?
Гьала зы борджбышын деш хъуву са джад,
ВакIлеме зы йыгъна дих хьинне къедже.

Гыргын кар болда гъу, хъидийккын гьуву,
ЙикI`ес муIгьуIб гьуву, кал`лейсме акI`ел.
Ламысын, гъирятын, йаIгьыIн, виджданын,
Медалбы гивадхын коксийл оо, йикI`ел.

Ийкарас зас ыккан быкырын дюн`йе,
Гьагвасва дюн`йейкIле гьакIенийн акьва.
Йыгъна няк гёбхъийни ичий, гадейни,
Коксийл ооъад наIдхуIн тIетI`быйи ахва.

Гьаманке дих хьинне йыгъын бордж хъелес, 
Шеирни гуджука алхъавгьее хааIхъаI.
Дегье вас юк дехьа, ыIгъийкаранкъаI, 
Гивхьу муIгьуIбыка гъу улел оохъа.

6 5/2026



Шу  ед`ни  мизен  хъаIдхъаIс,
Къеджен  хедда  вод  гьавас,
АIълада  хъIдхъаIс  ыккан,
Деккяар-едяар  шад  гьаъас.

ЦIаIхна  миз  аалимарше,
Йыхъбышди  ширарше,
Адабиятна  миз  вухьай,
Субут  гьаъа  шечIбыше.

Хъодкуда  ойкIананкъаI,
Серрасда  хъаIдаIххъаIнкъаI,
Йишин  йикIбы  шад  эйхьи,
Йыхъсум  юшен  гьааъанкъаI.

Йыхъсум  юшен  гьаъанкъаI,
Медын  мизейр  илекка,
Дюрустба  юшен  гьеэъэ,
СаIгьву, къалат  къмекка.

Иттуба  воб  миз  една,
Чик  хъигьна  миз  урусна,
Ман  мизейр  ваджибда  вод,
Йыхъбышис  кьоIйбсана.

КьоIтIесда  гейб  вукканна,
Шас  урусна  миз  вобна,
Йишин  зиренг  ушахар,
Югба  хаIб  хъивхьес  мана.

абара сенбына гьихъа, гьале Со-
вет гьоIкуматни девырее, Сувал`ни 
дерайл`ни хиваршее дуканбыний 

ишлемишехьи. Махъа джамаъаIтыс ла-
зымехьен тасарруфатын мал, одхьанан 
кар хъадайли ыхьа. АIрабирда дуканбы-
шеехъа хъигъараийн балугъын кьалиббы, 
кумайква хъеххъауйн балугъбыний хъа-
дайли. Манке дуканбышди гьихъийалла 
биссерний гьаIррамишехьи. Муфлат ву-
хьамее, манчин сихбыний гьаъанбы. Ман 
кар дуканчий Салман дайийкIле ацIахьа, 
гьинкъвее гыргын магазинеехъан кьаIчбы 
утIумауйнбы. Садджу, кьоIйбыше парче 
гимабахаджинва ва биринз`чини аквабы-
шеехъа гьымаахъаджинва, аккаке авуд са 
биссий эвчIесын джига гьадсыр. Манче са 
кьаIрчIина биссийний иккёчIена. Манчин 
мебна саджаб биссий гьавайсарна деш-
дий. Салман дайийе джус кумаг мани ка-
рее гьаъава, кьаIрчIини аIбыныс гьамма-
ше тика-лухманий гьелен. Мана биссийб 
напс темизна аIбын вухьа. Мана мысад-
жаб иняхъа-шахъа «кIёокьана» дешдий. 
МаIгьаб кьаIрчIина биссийий Салман дай-
ий достар вухьа.

Цывыл` иккечIи. Сентябырна вазний. 
ЙаIхъкьыIтIил` мактабеехъа ааIн ушахарай-
ий къооджи. Дуканни яныл`ни чIойбышин 
ярпагъбы къыIбы хъыхьа, куляк ыхьамее, 
хаIйбышеехъа кьалхымишхьа мыкIараъы, 
чIиелхъайий геха. КьаIрчIина биссий йи-
выле къоохьани ярпагъылхъа къоокIал, 
гойне ярпагъбышил` гьаIвайхарий. Манчис 
дюнйел` эхьени карбышда веджнаджаб де-
ший.

Са йигъыл` Салман дайийе хивни 
дуканеехъа балугъ хъадайли. Хивеед-

жад ман къавурмишаъан эвайий гидхьу. 
КьаIрчIина биссий, гьаммашийна хьинне, 
дукканни яныл` кьаравул`хьинне, быIтит 
аIршелхъа къалхымишау иливийкIарый. 
Йигъыс инсанар абы, ман пылыке илещи 
ыхьа. Са йыгъыл` тахчейл` гивъурийнкъаI, 
биссийкIле къеджи, инсанарше кIылин 
кIазет Салман дайийсахъа хъувы, балугъ 

алеетIу авайкIаноб. Напсан биссийс диндж 
гьели ыхьа деш. Анджах манчин мысаджад 
сихбы гьаъанбы дешдий. Эхьа хъехье-
на вахтний, дуканее са Салман дайийле 
гьайре гьищуджар дешдий. Сайиб бирдан-
хьессе аIбын гIале дафтарни ярпагъыква 
эвчIуба. Мана дёлес хъывхьа, Салман дай-
ийни акьвеехъа иляакы, «маIв-маIв» увгьу 
ярпагь къапанылхъа къаъабадчи. Сал-
ман дайийкIле гьыссаъаIт биссийна дерд` 
ваацIоохьи. Гьина балугъ алищес абы ву-
хьа. Дуканче къапаныле ярпагъ алебтIу, 
махъа са къойрахын балугъ гиххьы, гёод-
ку, биссийсахъа хъели. Йыгъ аIрее адчы, 
биссий гIале ярпагъ авхъу дуканеехъаний 
абаале. Гьар абына ярпагъ симылхъа хъа-
лебчу, дуканече гьинчис харабехьен ба-
лугъний гьелен.

АIрайле са ваз авайкIан, биссийн апар-
ты адкIынийн. Гьина дуканеехъа абай-
ли вухьа деш. Дукканни ёкьсурал` ме-
дын маIргьвера гьаIррамишехьи гидгъыл. 
КьоIйбыше дуканеедын мал бейкараъа 
гидгъыл. Са уIлджумна гьихъа дуканехъа 
са топ крыплинни, са топ читтина, са топ 
ипакна, са топ махмырни парчебышин 
хъады ыхьа. КьоIйбыше манбы баIдже-
баIджена хъаы. Салман дайийкIле манке 
гьалеб хаIбба кьаIрчIини аIбынна кьадир 
ваацIавхьа.

Салман дайийкIле ацIаний, ненни сен-
теле хъабайли вухьай аIбын. Са йигъыл` 
мичIер, даварар чолеехъа къайиккыйле 
хъийгъа. Гьина фермабышди суралхъа 
гьайкIан. Манке йизына кукрайий ааъа. 
Бирданхьессе Салман дайийни кIреехъа 
биссий маIгьулдамишоохьен сес хъай-
ли. Ман сес кьаIсинкъукIле ацIахьайн. 
Ман кьаIрчIийн сес ыхьа. Дёлес хъы-
хьа иляккана, фермайни ахнайк авуб 
аIджизувхьа кьаIрчIина аIбыноб къалиб-
хьы. Салман дайий хъуваацIыме, мана 
гьийдни кыцIабышил` гьабагъа хъооI гиб-
гъыл. МанчикIле Салман дайий хъуваацы, 
маIгъуIлдамишоохьи гибгъыл. Дуканчийни 
улеббышеехъа нагъбы сады. Манкъвее 
биссий алебтIу хыляхъа иляккана, гьинчин 
йыIкьалин кыцIабы гьадкьурод. АцIахьа 

деш, манбы ушахарше гъакьварауй, маш-
нен кIоIкьуй, хвебыше гёочIуй.

Салман дайие мана кIебчу чантеехъа, 
вуккекка хивни малдохтурысахъа. Дохту-
рее гьинчис гипс гиххьы, кьувеехъа абадчи. 
Манче биссий дуканеехъа хъувкекка. Са 
вазна манчис охьанасын кар гьели, мааъаб 
гьувааджи. Биссийн эва хъадымее, кьоIйбы 
таргхьайнбы. Сабара вахтале, малдохтур 
дуканеехъа арыйнкъаI, гьинкъвее гипс бис-
сийле хъаккедадчи. АIбын явашба явашба, 
кIаани еришиква ивийкар гибгъыл. Сал-
ман дайийе шадвалин, малдохурыс пайис 
биринзина машукI гьооли. Вазбы аIрайле 
адкIынле хъийгъа, биссий меб тавулхъа 
хъавайли. Манчиле хъийгъа, аIбын дука-
неенче няхъаджаб хъыгъоочIена дешдий.

Кьабыхееъад дюгул`хьа,
Ярпагъык` авуд хъихьа:
КьоIбле, хьейибле, хьобле…
Гяахасда авху гьале.
Къийхье гьаIрай –аIхъаIна:
Гьаама музру хеккана…
Эй, гиртына кIыл`на гаде,
Маана югна алебтIе…
Шаавоб авху, илекке:
Югна, хаIбна хьейибле.
Себет шаване иттябы?
Джибааршехъа йивоб сабы.
Санкъвее папахеехъа саъа,
Санкъвее хьыт`хьалеехъа кIяъа,
КIасрыхьинне хъивхьа вудж:
Оохъа гиртас дешоб гудж.
ХаIбна гьаIрай-аIхъаIна:
Гьама музру хеккана…
Себетбы гыргын гяцIы,
Са аху деш идяацIы.
Идяакыйнбы эхведже,
Дапдапеершис гьихьредже.

ы кIыл`раний ворна, мактабеехъа 
айкIанна дешдий. Шахъаб окIана 
имааджийний. Деккий хааIрна чодж 

экIбаджаб абкIыний. Адее йыкьыIгьлийс 
охьанасди идхьунука зынай Кьасым 
йаIххъылявъу. Кьасым зале хьодле сенна 
хааIрнаний. Идхьунна кьочIейий хаIдын 
хьинен къаб вуджее алятIу, са кIымлин къа-
быд засхъа хъуво.

КъыIлина нена ваз вухьай йикIел` де-
шод, йидж геед пырадайий. Са ваз во-
охьийий гёгъыйбы гидёгъан. Пыраалин зы 
шина айирхьу. Къорухбышее гьини-шени 
суралин вод-дешин тIетI`бы йизди акь-
вайк`, хъушисий хъетIа, гёхьаний гьаъа.

Идёорхул` зы гещи гиргъыл:
– Гьивийхьар дешинбыне?
– Гьивийхьар вобунбы, – Кьасыме эй-

гьен.
Гьашени йивни шени сурал` йишин къо-

рух водун. КIыры гяххъе, дадеешин сес`бы 
къийхъи вод. Зы кIыры гяххъаанкъаI хьеб-
ни-ёкьни сурале чIинак гёотан сесий хъооI. 
Сайид илехани тIотIаашиний бизилеешин 
сесIаликкы, хIав «вуву» гьегIайий.

Йишди гьибхьырийс некки геер 
дек`шадхьа.

– Пагь, пелянгыр арыворке!
Зы шадхьа къорухее гьораханий ворна.
Сайир иляккассе, окIбышее хаIдын 

багъа вод. Зы манчини оIгийлхъа илгъечIу, 
гиъур хылеббы хъетIу. Менни йаIххъее 
багъайкIле инсан къаджымее вукIул`, 
къел`бы сау, дигулехье. Гьайни йаIххъее 
ман дигул` дехьайн. ГIал` аахъы захъайий 
илякка. Нафасыд гIаленчейий аляатIа.

Зы дадайлхъа онаъу:
– Дадай! Гьиняаъад са хаIдын багъа 

вод. Илекке!
Дек` хъары иляккы:

– Манчис хьян дишдийхан ыккан.
– Зы гьилене? – увгьойс, деккее эйгьен:
– АхаIсинне, гьиле.
– Зы къабни къабахеехъа хьян кIяъу 

багъайни гьихъа гиххьыйка, манчин хьян 
илёдгъу къатIауйн. Зы меед хьян гийххьен. 
Гьини элеес къабахни суреехъа мее хьян 
илёдгъу, багъа окIбышеехъа гьадагъва-
гьадагъва адкIынийн.

Деккее меер зы оIгунмыш гьаъу:
– АIгьмаIд, къийна гъу гееб суваабысда 

иш гьавъу.

Гьинчиле кьоIд аазыр сенна гьихъа,
Рим гьоIкуматна югна вахт вухьа.
Ыхьа вор Помпей донана серкер
РаIгьым дешда, зулум гьоолена геер.

Мана Кавказылхъа даIвъийка ары,
Халкьбы писди йыгъылхъа ады.
ГябтIы, гябхы ушахаар, едаар,
Гьале фыкрее водый хаIдда кар.

ЙикIеенче аIл`гьаа ыхьа Йыхьистан,
Игит`, мердни инсанаршина Ватан.
Манкъуни Йыхьистан таIгьбы гьавъуй,
ХаIм, йыгъ гьаммаше фыкырее ыхьа.

Помпей гьирхьыл`ва Агъйезий хивеехъа,
Бед хабар ОIросыкIле къавухьуба.
ЭкIда-экIда Йыхьистанни паччагье,
Сауда джаIмаIъат Лекни хивеехъа.

Хъары гьирхьыл` кIыл`на чодж ГьаIджий,
Увгьойн: «Помпейква зы вуккейс даIвъий»
Хъийгъа абыба миджагын ичеер,
Помпейс дарс гьелес увгьо гьинбыше.

КIарацIна гьаваа, уфтанни йыгъыл`,
Помпей кьияматылхъа гиргIыл*.
ГьаIджийна кьошун маджбыр вухьа,
Сувал`ни суралхъа цIыцIавхьа.

Гьинбыд кIылджа къаджы серкерыкIле,
КIябхьий  ваацIа вухьа деш гьыIрсыкIле.
ГябтIыйнбы, гябхыйнбы джукIле къавджес,
Манкъве аIмыр гьуво: «ЦIа ыIхе чIиейс!»

Къаджы шавулхъа бес-хыл` алябтIы,
Помпей вудж хъеххъуна хьинне аху.
Вазбы хьиннен батIрайин ичеер,
Гьаммашийс авху гьинбы кIаарни чIиел`.
ДаIхыIда джуке халкь таIгьбы гьаъас,
Маджбырхьа Помпей манче гьиху ааIс.

(Азербайджанни мизейле йыхъ-сумылхъа саакIал гьавъуна)
а йыгъыл` пелянгын гьаIйванаар 
мигьманийвал`ыс хъойтIал. Чис  
югун  суфра ачмыш гьаъа. Гыргын 

кар гьаззир гьаъы, гьаIйванаар гозет`  гьа-
ъа гивийъар. 

Элис оIгийс къыIйе гьивийхьар. ИвчIу, 
пелянгыс салам гьуву, суфранни кьомахъа  
илгъоочIе. 

Каралхъа хыл` гьодкес ыккан мее, сай-
ыб суIваI оочIе. СуIваI  къавджу, къыIйе 
экIба къелилхъа хъувхьа, са джигана  ав-
хъа хъоохье. 

Каралхъа хыл` джад гьидёдку, чакьал 
оочIе. КъыIйейи суIваI экIда оза хъехьенбы 
ва манче, чиле гъамийна гьаIйван къавджу, 
суфранни кьома чакIалыс джига гьоолена. 

Биссим къассыр, кар охьанас гидгъыл 
мее,  джанавар аккале оочIе. Джанавар 

къавджу, къыIйе, суIваI, чакьал гиъурни  
джигеенче хааIхъаI  къойкIаланбы, ва ман-
че экIба кьомана джига джанаварыс кьаIраI 
хъааъана. Манчыка санаб, къыIйейна джи-
га сикIылбаб дагъайххъа  хъоохье. Гыр-
гынчиле экIба абеейыб, къыIйейссе са 
гIалехъан ыIл` аляатIас аIхаI деш. 

Тезебаний джига къуIмаI авъу, сай-
ыд акка ачмышехье, ва чIалагна  паччагь 
ширин кал`ле аккале  гьойзар. Шир къад-
жиййий гьаIйванааршын къелилхъа хъы-
хьай са ыхьа. Шир кьомахъа  алгъааI. Гыр-
гын гьаIйванаар са джигана авхъа хъехье. 
КъыIйейна джига лап аккайни делесхъа хъо-
охье. Манчыс къанмышехьен ки, эвелийке 
джаб чис сикIына джига авхъунахьий,   ша-
ваа джаб вудж гивъурни джигеенче оза хъа-
аъас дешдий. 

Йедини лай-лайиква, йишда миз,
Адейни дяй-дяйиква, йишда миз.

БатIрайра йишон гьаъас эйхьи,
Гьамбазыква- тайиква йишда миз.

Июттуна, югна суIгьбаIт, йишда миз,
Нишанлыйин муIгьуIббаIт, йишда миз.

Йишон гьааъа, гьиваадж, йишда миз,
Йыхъни халкьына девлет, йишда миз.

Сувабышин гьунар, йишда миз,
Асманбышеедын кIонар, йишда миз.

Гагь гог-чиман, гагь чингыл`,
Шад эйхьи чилер зынар, йишда миз!

ьайни сен Россияйл` цIетда мил-
летбышди мизен йыгъ къейд гьаъы. 
Ман йыгъ йишди президенте- Влади-

мир Путине тесдикI гьаъы. Къийна йишди 
гьуIкуIмаIтыл` 270-л`ни джурайни мизя-
аршин диалеткбы вод. Ман йыгъ гьар сен 
сентябырни 8-ъэсди йыгъыл`, Дагьыстан-
ни халкIына доюкана шаир Расул Гьамза-
тов ед`ике ыхьайни йыгъыл` къейд гьаъа. 
Россияйл` гелесын инсанар урусни мизел` 
воб юшон гьаъа. Гьар миллетыс джуна 
миз аIзизба вобна. Йишди  Дагъыстанее 
къийна 14-ни миллетбышди мизяаршис 
гьукумаIтын статус гьуво вод. Мани ми-
зяаршыл` кIазетбы, журналбы, китаббы 
чапыке хъигьечIе, радиойний телевиде-
нияйн  верлишбы эфиреехъа къекка, гел-
лесди мизяаршыл` макктаббышее дарсбы 
илгъечIе. Ши гыргыба чалышмишеебхьес 
вуккан ушахаршис ед`на миз хаIб хъаъас, 
миз гьивааджес, няъасва увгьее-миз дев-
хьее халкьыд ихьес деш...

Гьар сен сентябырни 8-че Дагьыстанна 
доюкана шаир Расул Гьамзатовыс къас-
сырийн «Джагваран Дурнабы» донан по-
эзияйн фестивалбы илгьечIе.  2023-ди сен 
Сентябырни 8-ди йыгъыл` шаирын -100 
къейд гьаъы.  Быкырни сенна  Расул Гьам-
затовни шеирбышин -шечIбышин конкур-
сбы, фестивалбы, горушбы  ыккы.

Расул Гьамзатов 1923-ди сенни сен-
тябырни 8-ди йыгъыл` Хунзахни районни 
ЦIада донани хивее ед`ике ыхьа. 1945- 
1950-ди сенбышее МоскIвайни шагьарее 
М. Гор`кийн донан адабиятын инистут таам 
гьаъы. 1951-ди сен Дагьыстанни язычеер-
шини итдифакIна садры ишлемишеехье 
гиргъыл.  ЦIетдийн шеирбы  Расул Гьам-
затовее ючIни сенее ойкIан гиргыл. 1943-
ди сен аварбышди (джуни ед`ни) мизелин 
шечIбышин китаб чапыке хъигъечIу.

Расул Гьамзатовун шечIбы са Дагьы-
станее, Россияйл` джад деш, гыргыни  
дюн`йейл` доюка вод. 2003-ди сен ноя-
бырни 3-че шаир раIгьмаIтыххъа аркIын. 
Россияйна президент Владимир Путинни 
кьарарыка 2023-ды сен Россияйл` Расул 
Гьамзатовун сен ихьа. Мани кьарарыка 
асасан гыргыни  шагьарбышее районбыше 
тентенейкван тадбирбы алгьаъийнбы.                                 

 Ишбы хетда вод усулун`
Делесба Гыл`мецIыс ЦIада,
«Нур» кIазетте шечIбы Расулун,
ЦIаIхни мизел` гидхьу сада.

Захъа чилхъа хебна гьыIрмаIт,
Сакки йиджбы йикIеке ацIа,
Гьар кал`майле эйхье зы мат.
ГьаIр кал`майке йикIееъад цIа.

Яраб вахт хъивхьеени четин`,
Делес хъувхьа аIкьаIнанбы,
Хыл` гьийхьар деш, гьодкуйлетди,
Инсанар ахтын хаIнебы.

Йокьуле хаттI, хаIбна фыкыр,
Мол`ни хаттIее, сакки дюнйе,
Гьарни суралхъа игьийкыр,
ГицIитхьуйин сыва, чIийе.

«Сувалы» поэмайин хатI,
ХъаIдхьыйлетди деш тохахье,
Хьулееле дюзидане гьарын къат,
Йешайишин оза хъехьи.

АIмаIл, уйин яваш гьаъу,
НяIгьаIкьынIнкъус гьооли деш йаIхъ,
МуIгьуIббаIт ооIгеехъа хъаъу,
Джегьилеер аIлгьаа шахъа-шахъ.

Хьулед са югун эхтилет,
Деккил` алла эйгьи вуджее,
Ед`на воб хаIбна гьыIрмаIт,
Гьамбазаар агьаа деш вуджее.

Са аIлаIм «Йизын Дагьыстан»
Азырни мизел` хъигъечIу,
Кал`майна, маIънайна устад,
Гьар инсанни йикIехьа кIичIо.

«Хиросим колоколын» сес,
Гьихьар гьаъу дюн`йейилхъа,
Шаваний бес манва эгьес,
Джуле гьийд, джуле хъийгьа.

Хараб дяъу аххъы джарга,
Чуй аIгьлягьас хаIйбешеъаб,
Къалебчу воб хаIбна джига,
Дурнабышди къатарееъаб.

5/2026 17



Сентябырын 15-ын йыгъ Дагьыстанын 
миллетбы саджигеехъа саъан йыгъ вод.  
2011-ди сен цIетда Дагьыстанее ман бай-
рам алгьаъу.  Ман байрам 1741-ди сен Надир 
шагьын къошунбы Дагьыстанеехъа гьиддя-
сырни йыгьыс кьассырийн байрам вод.  Мани 
йыгьыл` республикIайни шаьарбышее рай-
онбышее марахыкван оюнбы, кIонцертбы, 
идманын ярышбы ва медын тадбирбы ал-
гьайгьенбы… 

-2026 ъэсын сен Россияйл`- миллетбышин 
садибийвалин сен ыхьа. Сенни аIрее геллес-
ди шаIгьаIрбышее, районбышее хьинне йиш-
ди Рутул районеед лап хаIтда миллетбыш-
ды садибийвалис къассырийн тадбирбы 
алгьавъийнбы. Йишди районее къийна чод-
жаар –йичибыхьинне, муIгьуIббаIтыква йе-
шемишеебахье вобунбы: Рутулбы, йыхъбы, 
лезгибы, лакбы, азербайджанлыбы, аварбы. 

Зы шокасана геер ешемишхьана,
Йишди дерайн аIзиз сувабы.
Гащеле гидгыл Диндийлхъаме,
ТIетIен гяцIы асманбынан сувабы.

Хылийда гидкIын чIакIын чIалагбы,
ТIетI-тIеле айиккийн чокак ямаджбы.
Ёкьсуралхъа доъаI гьааъан зияратбы,
Уфтанын ЦIаIхни магьаIлын сувабы.

Къузайлхъа Ахвай воб, гунайлхъа – Хьорай,
Сувабышее мыджагын Гаще, ИспIатI, Чукьай.
Нимее уфтандайий йишди хивни оодын Аттарай,
Санасанчилхъа аликкы цIаIхбышин сувабы.

Леканче КIуссурхъа йигъын до хошда вод,
Атталыс, ДжинаIгъыс, Калелис, багъышда вод,
Мишлешис, Муслагъыс, Хьойикис хошда вод,
ЙикIес кьудратнан ЦIаIхни магьаIлын сувабы.

Сафар танышра вор йигъни гьар сувайква,
ГидкIынни хиваршиква, югни гьавааква,
Йигъын мугьуIббатхаIдда вод чиква,
Саламатда ахванбы ЦIаIхн дерайн сувабы. 

Аллагьее зы яратмишаъуна,
Ед`, гьу зы дюнйейлхъа ухохына,
КIыл`валеенче хаIрхъаъуна,
Йизда аIзизна ед`, гьу ворна!

КIатIар адчу лай-лай гьааъа,
Муху гьуво дяй-дяй гьааъа,
Югра тохаъу кьаляъана,
Йизда аIзизна ед`, гьу ворна!

ХаIм-йигъ захъа илеека,
ОIртуг аххъы гивеекка,
Гарыбы гьаъа сивеекка,
Джан-джигар ед`, гьу ворна!

КIыл`валике хаIрхъауна,
Оохъа цIедын палтар аляъуна
Кокси хъадчу муху гьувона,
АIзизна ед`, гьу ворна!

Хъыгъайшу аккасяхъа гьивагауна,
Тай-тушилхъа аликкауна,
Эхьа хъыхьамее хаахъа сауна,
АIзизна ед`, гьу ворна!

Тай-тушиква сарчинкъаI,
Достаршиква гьиваганкъаI,
Шадра, чагьра йикаранкъаI,
Шадна аIзизна ед`, гьу ворна!

Хылен йигъни эвлемишавъу,
Гогьар-гьамбаз хъотIул саъу.
АIкIел`-камал зас гьувуна,
АIзизна ед`, гьу ворна!

Аллагьыс геер ыккан,
Писвалла джус девкан,
Дженнетна йаIхъ авхъуна
Дин аххъына ед`, гьу ворна!

Ай инсанар, йизда аIзиз ед` йихьа,
Фыкыр джена гьаммаше зал` вухьа,
Зынаб чолна къуш вухьа,
Дюнйейле ед` аркIын, зы магъмыл`хьа.

Каллени каамил`ни салаватуква,
Къухоолени сибыкни раIгьматуква,
Джес гьелени Аллагье дженнетыка,
Разийна ворна зы, АIшукъ Сафар. 

ктябырни 5-ди йыгьыл` дюн`йейл` 
маIъаIллимаршин йыгъ къейд гьа-
ъа, ман йыгъ цIетда 1966-ъэсди 

сенни октябырни 5-ъэсди йыгьыл` тесдикI 
гьаъы ЮНЕСКО-тешкилатын.  Мани йы-
гьыл` гыргыни мактаббышее-ушахарше 
джони маIъаIллимаршис байрамын йыгъ 
табрик гьаъан, манбышис джанана сагь-
валла, йикIена шадвалла аIрзы гьаъа.  Са-
бара сенбына гьихьа маIъаIллимаршин 
йыгъ октябырни цIетдийни гьаIфтений 
къейд гьаъан. ГьаIшде Россия Федраци-
яйни чIакIынбыше кьарар кьабыл` гьавъы, 

маIъаIллимаршин йыгъ, октябырни 5-ъэсди 
йыгьыл` тентенейква алгьаъасва. Гыргыни 
маIъаIллимаршис, мактабе хъаIдаIххъаIни 
телебабышис гьин аIзизин байрамын йыгъ 
табрик гьаъан, шос джанана сагьвалла, 
йикIена шадвалла аIрзы гьаъа.,

АIзизин ушахар, югда хъаIдхъе, гьар 
маIъаIллимна, вушди дек`кина ед`на  мы-
раад  - джони телебабишике, ушахаршике 
югда хъаIдхъыI, югун саIнаIъаIткарар ву-
хьа, Ватаныс къуллухъ гьаъасын, югун ин-
санар чIакIы хъебхьай вобна!

Цывыл`  хъады  ини  элес,
Пырани къылийни хъалес,
Иляккас  бес  джойий  гьелес,
Хетда  гозет  гьаъан  цывыл`.

Са  сурал` хъойшар  ваIкьаIбы,
Гьели  ипакхьиннен хьабы,
Бозбашис  къарг  гивкIы  хъабы,
Ишчеершис  охьанас цывыл`.

ЧIийе  гетIы  некбы  хъаъа,
Къае  къаIвхыI,  ёндже  сааъа,
Тохум  хъавъу некбы эза,
Югун  маIгьсул  ихьес  цывыл`.

Багъбыше  мейвабы  гекка,
Суъу  хайбышеехъа  хъекка,
Шад воохьи  чихъа  гиваакка,
Болун  маIгьсул  гьелен  цывыл`.

Гьар  джурайлин  мураббабы,
Хъодхьур  гяццIы  гыргын  къаббы,
Гейд  хъихьенбы  йишин  багъбы,
Йыгъни  кумагыка  цывыл`.

Цывлихъа  даватбы  гьаъа,
Бегершис  хончебы  хъаъа,
Шадда  мыкIаар,  гапар  гьаъа,
Мырадылхъа  гьибхьыр  цывыл`.

КьыIдимийс  тадарик  гьаъа,  
Гьар  сурале  ады  саъа,
Гон  гятIы  чихенбы  гьаъа,
Вахъа  алхыш  гьаъа  цывыл`.

Гьазир  вухьа  кочбы  гьаъас,
Мал  кьыдимийс гамрайлхъа  саъас,

Угъурыка  оIтир  гьаъас,
Гъу  къуIмаIда  ихье  цывыл`.

Дюн`йе  мыкIа  хъуъуда  гъу,
Йизыд  гёгъа  гьуъуда  гъу,
Мал  йицIеехъа  суъуда  гъу,
Йыгъбы  джитIа  хъуъу  цывыл`.

Косев хыллийда  ыхьее, хыл` гёйхьанан деш...

КьыIлина хизак гьазир гьеъеэ, кьыIдмина аIраба...

АIмаIле хъаъабкIынийле хъийгъа кьыIтI` хъаъан деш...

Хаан сир ушагъе, хивын сир баIчIаре ацIал` гьаъан...

Далы гозет гьаъана инсан йыIкьаIл` ахвана деш...

Джуни улена алахьвар къиджевджу,
мерункъуни улена чIаIр тIабал гьаъаа...

Июттуни мизен сувалиныд саъа,
кьапIыни мизен хыледыныд акIан гьаъа...

«Итв-итв» - ва увгьойка, гIал` итту хъехьен деш....

ЙаIххъыIлхъа хъигъечIуйнкъаI, йыIкьаIлхъа  симийкIал...
ЙаIхъыл` кьочIейн йыIкьвалла гьолена деш...

ЙаIххъыIлхъа хъыIгъааIнкъаI, охьанасын кар алеетIе...

ЙикIес декканан, улепбышикIле къеджи деш...
ЙикIес ыкканан, улепбышикIле экIда къеджи...
ЙикIеенче йикIеехъана йаIхъ джитIаба вобна...

Шахъаб са яц вобна,
къалибхьуйни джигее окI аляле деш. 

Шахъаб са яц вобна, алугъука оочIена,
алугъ дена хъигъоочIена. 

Гивабхынна джихаI,
амма вудж охьанас воохье деш.

Осана кьут`йе, чихад къул`,
манче быкырын дюн`йе гьагва. 

Вейбаар ыхьеейид,
чиссе ийхьвас аIхаI деш. 



5/2026
сентябрь – октябрь

Иллюстрированный детский журнал.
Издается один раз в два месяца.

Учредитель:
Министерство цифрового развития, 

информации и печати  
Республики Дагестан.

Регистрационный номер  
серия ПИ №ТУ05-00413 от 22.04.2019 г.  

выдан управлением Роскомнадзора  
по Республике Дагестан.

Издается с января 1980 г.

Главный редактор
М.М. Ахмедов

Редколлегия:
В. Гамзаев (редактор)

Ш. Бабаева (редактор 2-й кат.)
А. Дадашев
Х. Назирова
Аб. Омаров
К. Омаханов
К. Шамхалов

Технический редактор Т. Лузина
Художник номера М. Муталлибов

Формат 60х84 1/8. Бумага офсетная.
Уч.-изд. л. 3,9. Усл. печ. л. 3,26. 

Физ. печ. л. 3,50.
Подписано в печать 24.09.2026 г.

Выход в свет 15.10.2026 г.
Тираж 200 экз. Заказ № 1877.

 
Редакция:

«Редакция республиканских литературных 
журналов “Соколёнок” 

и “Литературный Дагестан”».

Адрес редакции: 
367000, РД, г.Махачкала, ул. Даниялова, 55. 

e-mail: litdag@mail.ru, сайт: litdag.ru;  
tg: litdag; vk: litdag

Издатель:
ГБУ РД «Этномедиахолдинг “Дагестан”»

Адрес издателя:
367018, г. Махачкала, пр. Насрутдинова, 1-а.

Цахурский язык.

Индекс:  
на год – ПС793, на полугодие – ПМ996. 

Цена свободная

Отпечатано в ООО «Издательство «Лотос»», 
367018, РД, г. Махачкала, ул. Времена года, 6.


